
Dövlətin və xalqın intensiv şəkildə tərəqqi etməsini taleyüklü dövrlərdə ona başçılıq edən 

fenomenal özəlliklərə sahib lider təyin edir. Heydər Əliyev məhz belə özəlliklərə sahib əvəzsiz bir lider 

idi. Ulu Öndərin dövründən etibarən qanunvericiliyin təkmilləşdirilməsi, vətəndaş hüquqlarının qo-

runması, sosial-iqtisadi məsələlərin həlli istiqamətində davamlı olaraq yeni və təxirəsalınmaz tədbirlər 

həyata keçirildi, insan hüquq və azadlıqlarının müdafiəsı sahəsində ciddi irəliləyişlər baş verdi. 

Ümummilli lider ölkədə azad, dünyəvi, hüquqi dövlətin əsasını qoydu və yürütdüyü ardıcıl islahatlarla 

dövlətçiliyi daha da möhkəmləndirib inkişaf etdirməyə başladı. Region dövlətləri ilə münasibətləri 

tənzimləyərək, Qafqazda sabitlik yaratmağa nail oldu.  

Açar sözlər: Azərbaycan, Heydər Əliyev, ümummilli lider, Qafqaz. 

 

Giriş. 1993-cü ildə ölkəmizdə II dəfə hakimiyyətə çıxan ulu öndər Heydər Əliyev müstəqil 

Azərbaycanın xarici siyasət kursunu qlobal güc qütblərinin gərginlik sektorlarına salmadan, çevik 

manevrlərlə inkişaf etdirirdi. Onun başçılığı ilə həyata keçirilən xarici siyasət kursunun 3 əsas aspektini 

göstərmək olar: ilk növbədə, region dövlətləri ilə qarşılıqlı əlaqələrin nizamlanması; ikinci, ölkəmizin 

qonşu dövlətlərlə qarşılıqlı əlaqələrinin yaradılması; üçüncü, coğrafi nöqteyi-nəzərdən uzaq olan 

ölkələrlə qarşılıqlı əlaqələrin formalaşdırılması.  

Bu nöqteyi-nəzərdən, Azərbaycanın xarici siyasətinin mühüm istiqamətlərini üç səviyyədə 

sistemləşdirmək mümkündür. I səviyyə ölkəmizlə coğrafi nöqteyi-nəzərdən qonşu olan böyük ölkələri 

əhatə edir. Bura Rusiya, Turkiyə və İran daxildir. II səviyyə region dövlətləri - Gürcüstan, Ermənistan 

və Mərkəzi Asiya dövlətləri ilə olan münasibətlərdən ibarətdir. III səviyyə isə Avropa, ABŞ və Uzaq 

Şərqin böyük ölkələri ilə aparılan siyasətdən ibarətdir. Beynəlxalq təşkilatlarla əməkdaşlıq istiqaməti 

isə hər 3 səviyyəni əhatə edir. Sözügedən istiqamətləri birləşdirən mühüm prinsip dəyişkən beynəlxalq 

əlaqələr mühitində Azərbaycanın milli suverenliyini maksimum təmin etməkdən təşkil olunmuşdur.  

Əsas mətn. Azərbaycanın strateji tərəfdaşı kimi Heydər Əliyev, Naxçıvan MR Ali Sovetinin 

sədri olduğu dövrdə də Türkiyə ilə münasibətlərə böyük əhəmiyyət verir. Beləliklə, 22 mart 1992-ci 

ildə Heydər Əliyev Türkiyənin Baş naziri Turqut Özal və Baş nazir Süleyman Dəmirəlin dəvəti ilə 

Türkiyəyə səfər etdi. Bu səfər zamanı 24 mart tarixində bir əməkdaşlıq müqaviləsi qəbul edildi. Müqa-

vilədə Türkiyə ilə Naxçıvan Muxtar Respublikası arasında təhsil, nəqliyyat və kommunikasiya sahələ-

rində əlaqələrin inkişaf etdiyi qeyd olunurdu [1, s.153]. 

Azərbaycan Respublikasının Prezidenti kimi Heydər Əliyevin Türkiyəyə 1994-cü ilin fevralın 

4-dən 11-nə kimi uzanan ilk rəsmi səfəri qarşılıqlı əlaqələrin möhkəmlənməsinə yeni təkan oldu. Səfər 

zamanı Azərbaycanla Türkiyə arasında əməkdaşlıq və qarşılıqlı yardım barəsində protokol, iqtisadi, 

elmi-texniki və mədəni sektorlarda əməkdaşlıq barəsində müqavilə, dostluq və zəngin əməkdaşlığın 

tərəqqisi haqqında müqavilə və başqa mövzular haqqında 16 vacib sənəd imzalandı. 

Heydər Əliyev ölkənin geosiyasi mənzərəsini və mövcud siyasi münasibətlər sistemini nəzərə 

alaraq, mühüm ixrac boru kəmərinin Azərbaycan-Gürcüstan-Türkiyə marşrutu ilə çəkilməsini mühüm 

hesab edirdi. İqtisadi baxımdan nisbətən baha olmasına baxmayaraq, Bakı-Tbilisi-Ceyhan neft kəməri-

nin inşa edilməsini təkidlə söyləyən Heydər Əliyev bunun əhəmiyyətli və siyasi baxımdan ən düzgün 

qərar olduğunu sübuta yetirmişdi. 

Azərbaycan, İran ilə xalqlarımızın xeyrinə olan qarşılıqlı xeyirli əməkdaşlıqla səmimi qonşuluq 

prinsipi nəticəsində sabit, ikitərəfli iqtisadi, siyasi, mədəni əlaqələr yaratmağa nail olmuşdu. İranın 

keçmiş prezidenti Haşimi-Rəfsəncaninin 1993-cü il oktyabr ayında Bakı şəhərinə, Heydər Əliyevin 

1994-cü il iyun-iyul ayları ərzində İrana səfəri zamanı hər iki dövlət arasında qarşılıqlı əlaqələrin bütün 

sektorlarını əhatə edən 64 vacib sənəd imzalanmışdır.  

2002-ci ildə ulu öndər Heydər Əliyevin İrana səfəri ərzində həm iqtisadi, həm siyasi və həm də 

başqa istiqamətlərdə əməkdaşlığın tərəqqi olunmasını özündə əks etdiriən sənədlər toplusunun 

imzalanması Bakı və Tehran arasında münasibətlərin daha da güclənməsinə, qarşılıqlı olan iqtisadi 

əməkdaşlıq üzrə komissiyanın ərsəyə gətirilməsi isə iqtisadiyyatda dəqiq sektorlar üzrə əməkdaşlıq 

yaradılmasına stimul vermişdi. Heydər Əliyevi ilə İran Prezidenti Məhəmməd Hatəmi arasında 

danışıqlarda Xəzərin hüquqi statusu barədə edilən müzakirələrin yekunu kimi 2 dövlətin təcrübəçiləri 

dərəcəsində görüşlərin həyata keçirilməsi intensiv səciyyə almışdı. Davamlı şəkildə həyata keçirilən 

həmin görüşlər hesabına Xəzər statusu ilə əlaqədar Azərbaycan və İran arasında mövcud bir sıra fikir 

ayrılıqları ortadan qalxmağa başlamışdı.  

Ulu öndərin xarici siyasət strategiyasında xüsusi diqqət edilən məsələlərdən biri Azərbaycanın 

Rusiya Federasiyası ilə qarşılıqlı əlaqələri idi. Mütəxəssislərin fikrincə, dövlət müstəqilliyimizin əldə 

edildiyi zamandan indiyə kimi Azərbaycan və Rusiya münasibətlərində aşağıdakı dövrləri vurğulamaq 

mümkündür [2, s.174]: 

1. Təzadlar mərhələsi – ölkə müstəqilliyinin əldə edilməsindən - 1991-ci ilin aprelindən 1993-

cü ilin oktyabrına kimi; 

2. Konstruktiv dialoq aparılması – 1993-cü ilin oktyabr ayından 2001-ci ilin yanvarına kimi; 

3. Qarşılıqlı səmərəli işbirliyi və şərikli maraqların təyin edilməsi dövrü – 2001-ci ilin yanvar 

ayından 2008-ci ilin iyuluna kimi; 

4. Strateji olan tərəfdaşlıq dövrü – 2008-ci ilin iyul ayından indiyə kimi. 

Heydər Əliyevin yenidən hakimiyyətə gəlməsindən sonra onun təcrübəsi və siyasi uzaqgörənliyi 

ilə Rusiyanın dövlət başçılarını ölkəmizə qarşı sağlam mövqe tutmağa yönlənləndirirdi. 1993-cü ilin 

sentyabr ayında Heydər Əliyev Rusiya Prezidenti Boris Yeltsinlə Moskvada görüşüb, əməkdaşlıq 

mövzusunu müzakirə etdilər. Sentyabr ayında isə ölkəmiz MDB-yə daxil oldu. MDB məsələsi Rusiya 

üçün xüsusi məna kəsb edir və Rusiyanın böyük bir geosiyasi məkanda nüfuzunun qəbul edilməsi 

demək idi.  

Ötən əsrin 90-cı illərində Şimali Qafqazda müşahidə edilən hadisələrdən Rusiya-Azərbaycan 

qarşılıqlı əlaqələrinə zərbə endirmək üçün istifadə etməyə çalışan qüvvələr daha aktiv idilər. Bu dövrdə 

Heydər Əliyev qafqazlı siyasətçi kimi müdrik mövqe tutdu və Azərbaycanı kimsənin ittiham etməsinə 

şərait yaratmadı. Bu qarşıdurmaya isə sırf Heydər Əliyevin gördüyü işlər nəticəsində aydınlıq gətiril-

mişdi. Nəticədə 1996-cı ilin yanvarında Rusiya Federal Sərhəd Xidmətinin direktor müavini L.A.Ko-

jevnikovun rəhbərlik etdiyi bir komissiya yaradıldı. 

Aydındır ki, Azərbaycan ilə Rusiya arasında konstruktiv əsasda yaxşı dostluq münasibətləri qur-

ma mərhələsi, ikitərəfli əməkdaşlıq və ümumi maraqlar ümummilli öndər Heydər Əliyevin siyasi, 

diplomatik fəaliyyəti və zəngin dövlət təcrübəsi ilə birbaşa əlaqəlidir. Ölkəmiz dəfələrlə Rusiya 

Federasiyasının eyni dövlətinə tabe olan Sovet respublikalarına maraq göstərəcəyini dəfələrlə söylədi. 

Rusiya ilə normal, sağlam qonşuluq əlaqələri, ölkəmiz üçün xüsusi əməkdaşlıq perspektivləri xüsusi 

əhəmiyyət daşıyırdı. Həmçinin bildirmək lazımdır ki, bir sıra Rusiya dairələrinin fəaliyyəti ölkələrimiz 

arasında yaxşı qonşuluq münasibətlərinin və əməkdaşlığın bərpa olunması prosesinə mane olur ki, bu 

da yalnız ikitərəfli münasibətlərə deyil, bütövlükdə bölgədəki təhlükəsizlik məsələlərinə də zərər verir. 

Məsələn, 1997-ci ilin fevralında Rusiya Federasiyasının MDB ölkələri ilə əməkdaşlıq naziri Aman 

Tuleyev 1994-1996-cı illərdə Rusiya Federasiyası tərəfindən Ermənistana göndərilən silah və sursat 

haqqında məlumat yaydı. Qısa müddət sonra, 2 aprel 1997-ci il tarixində, Rusiya Dövlət Dumasının 

Müdafiə Məsələləri Komissiyasının sədri Lev Rocklin, 1 milyard silahın Rusiyadan Ermənistana 

köçürülməsinə dair son hesabatını açıqladı. Bu fakt Azərbaycanın Rusiya ilə münasibətlərini xeyli 

kəskinləşdirdi. Bir ay sonra müdafiə naziri İqor Rodinov Rusiyanın Ermənistana qanunsuz olaraq silah 

göndərdiyini təsdiqlədi [9, s. 181]. Belə siyasi gərginliklər içərisində, 1997-ci ilin iyul ayında Prezident 

Heydər Əliyev Moskvaya səfər etdi. Yüksək səviyyəli görüşlərdə iki ölkə arasındakı siyasi və iqtisadi 

əlaqələr, Xəzərin statusu, Ermənistan-Azərbaycan, Dağlıq Qarabağ münaqişəsi, habelə Rusiyadan 

Ermənistana qanunsuz silah ötürülməsi məsələləri müzakirə edildi. Görüşlərdən sonra iki ölkə arasında 

ikitərəfli münasibətlərin hüquqi bazasını və strateji mahiyyətini müəyyənləşdirən "Azərbaycan Res-

publikası ilə Rusiya Federasiyası arasında Dostluq və İkitərəfli Təhlükəsizlik haqqında Saziş" də daxil 

olmaqla bir sıra mühüm sənədlər imzalanıb. İyul ayında Azərbaycan Prezidentinin şərəfinə verilən 

rəsmi qəbulda Heydər Əliyev iki ölkə və xalqlar arasında təsirli bir atmosferin və dəstəyin olduğunu 

bir daha vurğuladı: "Azərbaycan Rusiya ilə Azərbaycan arasında dostluq əlaqələrinin inkişafı və 

möhkəmləndirilməsi üçün hər cür səy göstərəcəkdir” [3].  

2001-ci il yanvarın 1-də ölkəmizlə Rusiya Federasiyası arasında imzalanan Bakı Bəyannaməsi 

iki tərəf arasında əməkdaşlığın möhkəmləndirilməsi yolunda mühüm addım idi. İnkişaf etmiş Rusiya-

Azərbaycan münasibətlərinin praktik olaraq bütün aspektləri və gələcək birgə fəaliyyətin ideoloji 

əsasları bu dəyərli sənəddə öz əksini tapmışdır. Bəyanatda, hər iki tərəf, milli maraqlar əsasında hərbi 

və texniki və uzunmüddətli əməkdaşlığın inkişaf etdirilməsinin vacibliyini vurğuladı. [2, s. 234].  

Ulu öndər Heydər Əliyevin iştirakı ilə yürüdülən Azərbaycanın xarici siyasətində vacib mövqe 

tutan istiqamətlərdən birini də Cənubi Qafqazın iki ölkəsi – Gürcüstan və Ermənistanla olan əlaqələr 

təşkil edir. Hazırda da Ermənistanın təcavüzkarlığının aradan qaldırılması xarici siyasətin vacib istiqa-

mətlərindən biri olaraq qalır. Gürcüstana yönəlmiş siyasətdə isə ciddi əməkdaşlıq xətti seçilmişdir. 

Ermənistan dövlətinin qeyri-konstruktiv və təcavüzkar siyasəti regionda xeyli süni geosiyasi çətinlik-

lər ortaya çıxarmışdır. Ulu öndər Heydər Əliyev də sözügedən amilləri əsas götürmədən regional 

siyasət strategiyasını qura bilməzdi.  

Ötən əsrin 90-cı illərinin başlanğıcında Ermənistanın işğalcı siyasəti hələ də sürdüyündən 

ölkəmiz Gürcüstanla da qarşılıqlı əlaqələrinə aydınlıq gətirməkdə problem yaşayırdı. 1991-1993-cü 

illərdə Gürcüstanda sırf millətçi qüvvələrin rəhbər olması da hər iki ölkə arasında dostluq əlaqələrini 

çətinləşdirmişdi. Bu dövrlərdə Gürcüstanda məskən salmış soydaşlarımız sıxışdırılır, məskən saldıq-

ları yerləri məcburən tərk edərək, yenidən ölkəmizə gəlirdilər. Buna səbəb isə Z.Qamsaxurdiya iqti-

darının ultramillətçi siyasət yürütməsi idi.  

Gürcüstanın Azərbaycanın xarici siyasətində və böyük layihələrdə yeri ümummilli öndər Heydər 

Əliyevin hakimiyyətə gəlişindən bəri qeyd olunur və ölkəmiz 1990-cı illərdən bəri qonşu ölkənin 

üzləşdiyi problemlərin və maneələrin aradan qaldırılmasında böyük dəstək olmuşdur. Bu məqam 

keçmiş Gürcüstan liderləri Edvard Şevardnadze və Mixail Saakaşvili tərəfindən müxtəlif yollarla 

dəfələrlə vurğulanmışdır. 2013-cü ildə Azərbaycana rəsmi səfəri zamanı Saakaşvili dedi: "Gürcüstanın 

bir çox müttəfiqi var, amma heç biri, Azərbaycan kimi, çətin anlarda bu ölkəni dəstəkləməyib” [2, s. 

254].  

Ölkəmizlə Gürcüstan arasında diplomatik münasibətlər 1993-cü ilin ikinci yarısına qədər 18 

noyabr 1992-ci il tarixinədək qurulsa da, bu münasibətlər demək olar ki, yox idi. Lakin 1995-ci ilin 

fevralında Bakıda Gürcüstan səfirliyi və 1996-cı ilin martında Tbilisidə Azərbaycan səfirliyi açıldı. İki 

ölkə arasında ilk müqavilə 1995-ci ildə imzalanıb [4].  

Azərbaycan Respublikası və Gürcüstan arasında qarşılıqlı əlaqələrdə yeni mərhələnin əsası 

Heydər Əliyevin hakimiyyətə yenidən gəlməsindən sonra qoyuldu. Gürcüstan 1990-cı illərin əvvəllə-

rindəki ağır iqtisadi və siyasi vəziyyət zamanı Azərbaycan üçün Heydər Əliyevin xarici siyasətində və 

qlobal enerji strategiyasında əsas strateji istiqamət idi və Heydər Əliyev bölgə daxilində qarşılıqlı 

faydalı regional iqtisadi, siyasi və təhlükəsizlik sistemlərinin daha bir səviyyəsinin təməlini qoyur və 

inteqrasiya prosesi yerli əhalinin ehtiyaclarını ödəməyə başladı. Heydər Əliyevin rəhbərliyi ilə yüksək 

səviyyəli Azərbaycan rəsmiləri müxtəlif bölgələrə səfər etdilər. 

Azərbaycan Prezidenti Gürcüstanda baş verən təhlükəli prosesi E.Şevardnadze və ölkənin digər 

liderləri ilə müzakirə etməyə davam etdi və onlara digər vacib tövsiyələr və dəstək verdi, eyni zamanda 

Lider Heydər Əliyev üçüncü ölkələrin rəsmi şəxsləri ilə görüşdü və onları Gürcüstanın beynəlxalq 

tədbirlər çərçivəsində qarşılaşdığı problemlərə yönəltməyə və Gürcüstanın üzləşdiyi problemləri həll 

etməyə təşviq etdi. [5, s.82].  

O dövrdə ulu öndər Heydər Əliyevin apardığı Gürcüstana qarşı siyasət iki ölkənin və xalqlarının 

gələcəyini ciddi şəkildə bağladı və bölgənin gələcək sülhü, sabitliyi və davamlı tərəqqisi üçün möhkəm 

zəmin yaratdı. 8 mart 1996-cı ildə, Azərbaycan Respublikasının daxili siyasəti sabitləşdikdən və 

beynəlxalq səviyyədə enerji layihələri ilə bağlı mühüm addımlar atıldıqdan sonra Heydər Əliyev ilk 

böyük xarici ziyarətini Gürcüstana yönəltdi. Həmin səfərin tarixi əhəmiyyəti, Azad Azərbaycan 

Prezidentinin Gürcüstana birinci rəsmi səfəri olmasıdır. 

Səfər zamanı iki tərəf bəzi vacib və dəyərli sənədlər imzaladı, dostluq əməkdaşlığını və qarşılıqlı 

təhlükəsizliyi gücləndirmək üçün 22 müqavilə və ticarət müqaviləsi imzaladılar [13]. Heydər Əliyevin 

təşəbbüsü ilə iki ölkə “Tiflis Bəyannaməsi” adlanan “Sülh, Təhlükəsizlik və Əməkdaşlığa dair Qafqaz 

Bəyannaməsi” ni təsdiqlədi. Heç də təsadüfi deyil ki, bəzi şərhçilər Tiflisin iki liderinin imzaladığı 

bəyannamə "Qafqaz Ümumi Evi" konsepsiyasının başlanğıcı kimi qiymətləndirirlər. 

Sözügedən hər iki dövlətin qarşılaşdığı bölgə təhlükəsizlik səslərinə, daxili stabilliklə əlaqədar 

məsələlərə və xarici basqılara rağmən, Azərbaycanla Gürcüstanın Şərq–Qərb yönümlü başqa gələcək 

bölgə layihələrinin təməlini qoyan Bakı–Supsa layihəsi vasitəsilə əlaqədar imzalanan saziş böyük 

tarixi müqavilə və zəfər idi. Bu mərhələdə Gürcüstan bölgəsindən keçən növbəti enerji müqavilələrinə 

qarşı olan bəzi qüvvələr həm Azərbaycana, həm də Gürcüstana çox ciddi basqılar etməyə, hər iki döv-

lətdə daxili siyasi stabilliyi pozmağa can atırdılar. Bu əhəmiyyətli layihələr tətbiq edilərkən Azərbay-

can Respublikasında dövlət çevrilişinə cəhd, terrorlar və ulu öndər Heydər Əliyevin həyatına sui-

qəsdlər təşkil edilmiş, Gürcüstanda da bunlara bənzər təxribatlar baş vermişdir. Gürcüstan Prezidenti 

Eduard Şevardnadzenin həyatına sui-qəsd cəhdi də böyük əks-səda doğurmuş və o zaman olmuşdur. 

Azadlığını hələ təzə qazanmış və hələ də çox zəif olan hər iki dövlət azad siyasətlərinə qarşı bu əngəl-

lərə və basqılara ancaq hər iki dövlətin rəhbərliyində mükəmməl dövlətçilik səriştəsi olan şəxslərin 

ağıllı siyasətləri hesabına qalib gələ bildi. 

17 avqust 1999-cu ildə Azərbaycan Respublikasının Prezidenti Heydər Əliyev “Şahdəniz yata-

ğından qazın Azərbaycana qlobal satış mərkəzləri arasında ixracı ilə bağlı məsələlərin həlli üçün işçi 

qrupunun yaradılması haqqında” Sərəncam verdi. Şahdəniz ilə bağlı qaz müqaviləsi 1996-cı ildə 

təsdiqlənmişdir. Buna görə də Azərbaycan qazının Gürcüstandan Bakı-Tbilisi-Ərzurum qaz kəməri ilə 

dünyanın pərakəndə mağazalarına ixracı məqsədəuyğun sayılır, çünki bu, uzunmüddətli və iqtisadi 

maraqlarımızdır. Ümumi uzunluğu 691.000 metr, Azərbaycan ərazisindən 443.000 metr və Gürcüstan 

ərazisindən 248.000 metr yüksəklikdə olan Cənubi Qafqaz boru kəməri 2006-cı ilin sonunda həyata 

keçirilmişdir. 2007-ci ilin iyulundan bu boru kəməri Gürcüstan və Türkiyəyə təbii qaz tədarük edir. 

Xəzər dənizinin Azərbaycan hissəsindəki Şahdəniz qaz yatağı, Heydər Əliyevin iqtisadi və regional 

fəaliyyətinin mühüm bir hissəsi kimi mövcud Avropa-Qafqaz-Asiya-Yeni İpək nəqliyyat dəhlizinin 

yaradılması idi. Bu müddət ərzində Avropa Birliyinin faydalı dəstəyi ilə tarixdən gəlib çatmış İpək 

Yolunun bərpa edilməsi üçün əhəmiyyətli işlər görülmüşdür. 1993-cü ilin may ayında, beş Orta Asiya 

respublikasının və üç Qafqazın nəqliyyat və ticarət nazirlərinin qatıldığı Brüsseldəki bir toplantıda 

TRACECA-nın bu ölkələr üçün İpək Yolu proqramı təsdiq edildi. 1996-cı ilin may ayında ölkəmizin, 

Gürcüstanın, Türkmənistanın və Özbəkistanın Dövlət və Hökumət rəhbərlərinin iştirakı ilə Türkmənis-

tanın Saraken bölgəsində səyahət mallarının tənzimlənməsi barədə bir müqavilə imzalandı. Ümum-

milli öndər Heydər Əliyev və Gürcüstan Prezidenti Eduard Şevardnadze 1997-ci il sentyabrda görü-

şəndə 1998-ci ildə Şərq-Qərb Dəhlizində ölkənin Qafqaz liderləri səviyyəsində konfrans çağırmağa 

başladılar. 32 ölkə və on üç beynəlxalq təşkilata üzv olan 7-8 sentyabr 1998-ci il tarixində Bakıda 

keçirilən iclasda Beynəlxalq Nəqliyyat üzrə Çoxtərəfli Əsas Saziş və Avropa-Qafqaz-Asiya nəqliyyat 

dəhlizinin daha da inkişaf etdirilməsinə dair Bakı Bəyannaməsi qəbul edilmişdir. [6, s.113]. Bakıda 

İpək Yolunun bərpasına və onun nəticələrinə dair Azərbaycan Respublikasının ən mühüm xarici 

siyasət uğurlarından biri kimi beynəlxalq konfrans Azərbaycan ilə Gürcüstan arasında növbəti regional 

nəqliyyat layihələrinin həyata keçirilməsi istiqamətində mühüm addım olmuşdur.  

Vurğuladığımız kimi, sırf ulu öndərin hakimiyyətə gəlməsi ilə Azərbaycan və Gürcüstan arasın-

da əhəmiyyətli tərəfdaşlıq güclənməyə və inkişaf etməyə başladı. Bir-birinin ardınca iqtisadi, enerji, 

təhlükəsizlik və ikitərəfli əməkdaşlıqla əlaqədar sazişlər imzalandı. Sözügedən proses Cənubi Qafqa-

zın geosiyasi taleyində vacib rol oynayan bir sıra beynəlxalq enerji və nəqliyyat-kommunikasiya 

sektorlarına əsasən sazişlərin bağlanlanması ilə daha çox nəzərə çarpır. 

Heydər Əliyev bölgənin təhlükəsizlik sisteminin yaranmasına da ciddi yanaşırdı. 2002-ci ilin 

aprel ayında Gürcüstan, Azərbaycan və Türkiyə “Trabzon razılaşması”nı qəbul etdilər. Nəticədə 3 dost 

ölkə strateji tərəfdaşlığı rəsmiləşdirdi. Hər üç ölkə terrorizm və separatizmə qarşı birlikdə mübarizə 

aparmaqla əlaqədar razılaşdılar. Sözügedən qiymətli sənəd regionun təhlükəsizlik sisteminin təşəkkül 

tapması yolunda ciddi addım kimi dəyərləndirilməlidir. GUAM, Qara Dəniz İqtisadi Əməkdaşlıq Təş-

kilatı və digər qurumlarda münasibətlər ciddiləşirdi. İki ölkə arasında yüzdən çox hüquqi-normativ 

qiymətli sənəd imzalanıb. İndi Azərbaycanla Gürcüstanın strateji tərəfdaşlığı daha da geniş şəkildə 

tərəqqi edir. Nəticədə, ölkəmizin Gürcüstan ilə əlaqədar siyasəti qarşılıqlı əməkdaşlığa, bölgədə dəyiş-

məzliyin bərpasına, regional inteqrasiyanın tərəqqisinə və təhlükəsizlik sisteminin təşəkkülünə 

əsaslanır. 

Ermənistanla bağlı isə fərqli mənzərə ilə qarşılaşırıq. Ermənistanın təcavüzkar siyasət aparması 

Cənub Qafqazda paradoksal bir hal yaratmışdır. Regionun intensiv tərəqqi etmək imkanı genişdir. Yer 

üzünün böyük dövlətləri sırf buna görə bölgə ilə daha yaxından maraqlanırlar. Normal halda bölgənin 

imkanlarından ilk öncə burada yaşayan xalqlar istifadə etməlidirlər. Ancaq Ermənistan qonşu ölkənin 

ərazilərini ələ keçirməklə özünü bölgənin təbii zənginliklərindən istifadə etməkdən kənar qoymuşdur. 

Nəticədə Ermənistan dövləti Cənubi Qafqazın tərəqqi etməsinə əngəl olur, eyni zamanda öz xalqının 

səfil vəziyyətdə yaşamasına şərait yaradır. Buna görə də Ermənistanı hər il, demək olar ki, on minlərlə 

insan tərk edir. Hətta Ermənistanda yaşayan ermənilərin sayı kənarda yaşayanların sayından üç dəfə 

azdır [7, s.126].  

Aydındır ki, Ermənistan dövlətinin apardığı təcavüzkar siyasət hesabına Azərbaycan azadlığını 

bərpa etdiyi ilk dövrlərdən etibarən bu günə kimi davam edən münaqişəyə və elan olunmamış 

müharibəyə cəlb edilmişdir. Hələ 1987-ci ilin sonlarından başlayaraq Yerevanda Dağlıq Qarabağ 

Muxtar Vilayətinin (DQMV) Ermənistana birləşdirilməsi ilə bağlı kütləvi toplantılar keçirilirdi. 

Erməni akademik və son Sovet İttifaqı lideri Mixail Qorbaçovun iqtisadi məsələlər üzrə müşaviri Abel 

Aganbekyan Fransız qəzetinə (Humanite) 1987-ci ildə verdiyi müsahibəsində Dağlıq Qarabağın Ermə-

nistana birləşdirilməsini iqtisadi cəhətdən əsaslandırmağa çalışdı. [8]. M.Qorbaçovun ermənipərəst 

mövqeyindən istifadə edən ermənilər 1988-ci ildə Dağlıq Qarabağ Muxtar Vilayətinin Ermənistan 

SSR-ə birləşdirilməsi tələbini irəli sürdülər. Belə ki, həmin il fevralın 20-də Ermənistan SSR-nin Ali 

Soveti DQMV-nin Azərbaycan SSR-nin tabeliyindən çıxıb Ermənistan SSR-nin tərkibinə daxil 

edilməsi haqqında qərar qəbul etdi. 1988-ci ilin dekabrına qədər Ermənistanın azərbaycanlılar yaşayan 

yaşayış məntəqələrindən 250 min soydaşımız zorla deportasiya edildi, yüzlərlə azərbaycanlı qətlə 

yetirildi [12, s.78].  

Hazırda bu ölkə monoetnik respublikadır və orada heç bir azərbaycanlı qalmamışdır. Ermənis-

tan-Azərbaycan, Dağlıq Qarabağ konflikti səbəbilə 30 ilə yaxın bir dövr ərzində Azərbaycan torpaq-

larının 20%-i tapdaq altında qalmış, milyondan çox qaçqın və həm də məcburi köçkün öz yurd-

yuvalarından olmuş, minlərlə əsgərimiz və dinc vətəndaş dünyasını dəyişmişdir.  

Bu nöqteyi nəzərdən, 1993-cü ilin iyun ayında xalqın təkidli istəkləri ilə hakimiyyətə yenidən 

gəlmiş olan Heydər Əliyev ilk öncə həmin dövrdə sürdürülən hərbi əməliyyatlara son qoymağa və 

atəşkəs sazişinin imzalanmasına cəhd etmiş və uğurlu nəticə əldə etmişdir. Ulu öndərin verdiyi qərar-

lar, zəngin sivil təcrübələri və müdrik siyasəti sayəsində respublikada tədricən ictimai və siyasi sabitlik 

quruldu və ordu yaratmaq üçün ciddi tədbirlər görüldü. Nəticədə, Ermənistan Azərbaycan Respublika-

sı ilə 12 may 1994-cü ildə başlayan atəşkəs müqaviləsini imzaladı [9, s.191].  

Atəşkəsin imzalanması praqmatik nöqteyi-nəzərdən Azərbaycanın bir çox strateji yönlərdə 

fəaliyyətinin şaxələndirilməsinə – müasir neft strategiyasının yaradılması üçün Azərbaycan dövlətinə 

daha çox xarici investisiyaların yatırılmasına, millətin həyat səviyyəsinin artırılmasına, Milli Ordunun 

gücləndirilməsinə, beynəlxalq mövqelərin gücləndirilməsinə şərait yaratdı. Bundan başqa 1993-cü ilin 

iyunundan başlayaraq Azərbaycan öz neft strategiyasını ölkənin milli suverenliyinin təmin edilməsi 

üçün uğurla həyata keçirməyə başlamışdı. Bu strategiyanı isə Heydər Əliyev tərtib etmişdi. Dünyanın 

tərəqqi etmiş ölkələrinin Azərbaycanın karbohidrogen sərvətlərinə marağını doğru dəyərləndirən 

Heydər Əliyev dövlətin milli marağına xidmət edən çoxkombinasiyalı siyasi-diplomatik xətt tərtib 

etmişdi. Bu xətt üçün “açıq qapı” və balanslaşmış siyasət prinsipləri xüsusi əhəmiyyət kəsb edirdi. 

Azərbaycan idarəçiliyi bilirdi ki, “neftin nəqlinin yaxşı tərəfləri olduğu kimi, pis tərəfləri də vardır”. 

1994-cü il sentyabrın 20-də təsdiqlənmiş “Əsrin müqaviləsi” Heydər Əliyev təşəbbüsü ilə tərtib 

edilmiş neft strategiyasının təməlinin qoyulmasına, BTC və BTƏ neft və qaz kəmərlərinin inşa 

etdirilməsinə və Azərbaycanın energetika sektorundakı mövqelərinin ciddi formada gücləndirilməsinə 

səbəb oldu.  

Heydər Əliyev təkrarən ölkə rəhbəri olduqdan sonra Ermənistan–Azərbaycan, Dağlıq Qarabağ 

münaqişəsinin tənzimlənməsi və həll olunması yolunda fəaliyyət onun xarici siyasət kursunun özəyini 

əhatə etmişdir. Ən ali səviyyələrdə prezidentləri və nümayəndələri ilə keçirdiyi ikili və çoxtərəfli 

görüşlərdə, həmçinin Ermənistan Prezidenti ilə bilavasitə danışıqlarda ulu öndərimiz bu problemi əsas 

götürərək onun nizamlanması və həll edilməsi istiqamətində məqsədyönlü və qətiyyətli addımlar 

atmışdır. Ancaq dünya siyasətində ikili standartların olması və böyük dövlətlərin bu münaqişənin ciddi 

şəkildə həllində maraqlı olmaması hesabına torpaqlarımız 30 ilə yaxın müddətdə işğal altında qalmış, 

ən nəhayət 2020-ci ilin Ermənistanın növbəti təxribatlarına cavab olaraq Ali baş komandan İlham 

Əliyevin başçılığı ilə həyata keçirilən, 2020-ci ilin 27 sentyabrında başlayan və 44 gün davam edən II 

Qarabağ müharibəsi nəticəsində Azərbaycan öz ərazi bütövlüyünü bərpa edə bilmişdir. 

Aydındır ki, beynəlxalq hüquqda dövlətin suverenliyini göstərən şərtlərdən biri sırf ərazi 

toxunulmazlığıdır. Bir dövlət başqasının ərazi toxunulmazlığına anlayış göstərmirsə, həmin dövlətlərin 

əməkdaşlıq etməsi qeyri-mümkündür. Buna görə də, Azərbaycan neft və qaz layihələrindən Ermənista-

nı hər zaman kənarda saxlayırdı. Həmçinin “Əsrin müqaviləsi” təsdiq edildikdən sonra bir sıra qüvvə-

lər Ermənistanın da regionda təşkil edilən beynəlxalq layihələrdə iştirakını təmin etməyə, həmçinin 

Dağlıq Qarabağın və digər rayonların işğalının enerji məsələsindən ayrı olduğunu ortaya çıxarmağa 

cəhd göstərirdilər. Onlar bəzən “ilk öncə əməkdaşlıq, daha sonra münaqişənin həlli” kimi istəklərlə 

fikir bildirirdilər, hətta deyirdillər ki, Azərbaycanın xoşniyyətli olduğuna inanandan sonra Ermənistan 

ələ keçirdiyi torpaqları qaytarmağa razı olacaq [10, s.85]. Yenə də bütün bu cəhdlərə baxmayaraq, 

Heydər Əliyev neftin nəqli marşrutlarının heç cür Ermənistan ərazisindən keçməyəcəyini qəti şəkildə 

dəfələrlə bəyan etdi.  

Nəticə. Nəticədə Prezidentimiz neftin nəqlinin Gürcüstan ərazisindən həyata keçirmək qərarı 

üzərində qəti şəkildə dayandı. Gürcüstanda bir sıra dairələr bundan sui-istifadə etməyə çalışdılar. 

Heydər Əliyevin siyasi ustalığı və qonşu dövlətə dost münasibəti sözügedən anlaşılmaz halları ortadan 

qaldırdı. Ölkəmizin enerji daşıyıcılarının Gürcüstandan iki xətlə nəqli regionda geosiyasi mənzərəni 

dərindən dəyişdi [11, s.4].  

Vurğulamaq lazımdır ki, Ermənistan Bakı-Tbilisi-Qars dəmiryolunun inşasına əngəl olmaq üçün 

çox əlindən gələni etdi. Rəsmi İrəvan Ermənistandan yan keçən bu marşrutun regionun birliyinə xələl 

gətirəcəyini arqument kimi göstərmiş, hətta ABŞ Konqresi də Ermənistanın mövqeyinə arxa duracaq 

addım atmışdı. Nəticədə, ABŞ və Avropa müəssisələri bu layihəni maliyyələşdirməkdən imtina etmiş-

di. Sırf buna görə bütün xərcləri Azərbaycan və Türkiyə öz üzərinə götürmüş, Azərbaycan tərəfi Gür-

cüstanın xərclərini də ödəməyə hazır olduğunu bildirmişdi [7, s.128]. Dövlətimizin bu addımı Azər-

baycanın regionun inkişafı üçün mümkün olan hər şeyi etməyə qadir olduğunu nümayiş etdirdi.  

Nəticədə, ulu öndər Heydər Əliyevin tətbiq etdiyi balanslaşdırılmış siyasət günümüzdə Azərbay-

canın regional liderliyinin əsasında dayanan ən vacib amillərdəndir. Heydər Əliyevin strateji düşüncə 

tərzi və siyasi peşəkarlığı ölkəmiz üçün vacib olan vəzifənin öhdəsindən gəlmiş, ötən dövr ərzində 

Azərbaycan region, eyni zamanda qeyri-region ölkələri ilə əlaqələrini konstruktiv müstəvidə qurmuş 

və inkişaf etdirmişdir. Ulu öndərin təməlini qoyduğu və onun varisi İlham Əliyevin keyfiyyətcə zən-

ginləşdirərək davam etdirdiyi daxili və xarici siyasət kursu hesabına ölkəmiz regionda və bütövlükdə 

dünyada böyük nüfuza malik və intensiv şəkildə tərəqqi edən ölkələrdən birinə çevrilmişdir.  

РОЛЬ ГАЙДЕРА АЛИЕВА В РЕГУЛИРОВАНИИ ОТНОШЕНИЙ 

С РЕГИОНАЛЬНЫМИ ГОСУДАРСТВАМИ 

 

Интенсивный прогресс государства и народа определяется лидером с феноменальными 

характеристиками, который возглавляет его в судьбоносные времена. Гейдар Алиев был бес-

ценным лидером с такими качествами. Общенациональный лидер заложил основы свободного, 

светского, правового государства в стране и своими последовательными реформами начал 

дальнейшее укрепление и развитие государственности. Регулируя отношения с государствами 

региона, ему удалось создать стабильность на Кавказе. 

Ключевые слова: Азербайджан, Гейдар Алиев, национальный лидер, Кавказ. 

HAYDER ALIYEV'S ROLE IN REGULATING RELATIONS 

WITH REGIONAL STATES 

 

The intensive progress of the state and the people is determined by a leader with phenomenal 

characteristics who heads it in fateful times. Heydar Aliyev was an invaluable leader with such 

characteristics. The national leader laid the foundation of a free, secular, legal state in the country and 

began to further strengthen and develop statehood with his successive reforms. By regulating the 

relations with the states of the region, he managed to create stability in the Caucasus. 

Keywords: Azerbaijan, Haydar Aliyev, president, national leader, Caucasus. 

